
MINUTI

Il-Minuti ta’ Laqgħat Nri 44 u 51 li saru nhar l-Erbgħa, 17 ta’ Marzu u 16 ta’ Ġunju 2021 rispettivament ġew ikkonfermati.

KONDOLJANZI

IĊ-CHAIRPERSON (L-Onor. Silvio Parnis): Nixtieq nieħu din l-okkażjoni sabiex inwasslu l-kondoljanzi tal-Kumitat lill-Onor. Claudette Buttigieg, li ftit tal-ġranet ilu tilfet lill-mama tagħha. Kondoljanzi mill-qalb.

ONOR. CLAUDETTE BUTTIGIEG: Grazzi ħafna. Napprezza ħafna u verament apprezzajt is-solidarjetà li rajt mill-Membri kollha tal-Kamra f’dawn il-ġranet. Nirringrazzjakom.

DISKUSSJONI MAL-PROFESSUR ANDREW AZZOPARDI DWAR IS-SOLITARY CONFINEMENT

IL-PROFESSUR ANDREW AZZOPARDI (Dekan fil-Fakultà għall-Ħarsien Soċjali):  Sur President, qabel ma nibda nixtieq nintroduċi lill-kollegi tiegħi; miegħi llum hawn żewġ studenti li qed jagħmlu Masters fil-Liġi, Martina Micallef u Maria Mizzi. Imbagħad hawn ukoll Dr Ruth Farrugia, kollega fil-Fakultà tal-Liġi u s-Sinjura Jamie Bonnici, Research Support Officer fil-Fakultà għall-Ħarsien Soċjali. Jien kont ilni nħoss – l-istess Dr Farrugia u s-Sinjura Jamie Bonnici - li din l-issue tar-riklużjoni hija issue serja ħafna u li għadha ttimbrata fil-liġi tagħna. Fil-fatt konna tkellimna fuqha għal diversi xhur u xtaqna nwasslu dokument ta’ riflessjoni u ta’ suġġerimenti. Jien naħseb li hemm bżonn kuntest u l-kuntest huwa li għandna ħabs li għandu diversi problemi. Din qiegħed ngħidha mill-ottika tiegħi u mhu qiegħed nipprova npoġġi l-kliem f’ħalq ħadd! 

Illum reġa’ kien hemm attentat ta’ suwiċidju u l-Assistent Direttur tal-Ħabs ħareġ stqarrija li l-psikjatra – qisu weħel il-psikjatra – ma tax x’jifhem li kien hemm xi problema f’din il-persuna u li donnu s-suicide attempt tagħha kienet under control. Qisu tort ta’ kulħadd ħlief ta’ min kellu jagħmel is-sorveljanza! Għandna sitwazzjoni fejn kellna 11-il persuna li mietu f’dawn is-snin. Kellna problema u minn statistika tal-Kunsill tal-Ewropa ħareġ li għandna wieħed mill-aktar ħabsijiet fl-Ewropa fejn qegħdin iseħħu suwiċidji. 
Għandna riċediviżmu straordinarjament għoli fost il-ħabsin, jiġifieri priġuner li joħroġ mill-ħabs wara ftit jerġa’ lura ġewwa. Fil-fatt skont il-Konsulent tal-Gvern, Dr Joseph Borg, - dan ġie rrapportat fil-MaltaToday – għandek 66% tal-priġunieri, kważi 7 priġunieri minn kull 10 li jidħlu l-ħabs, joħorġu mill-ħabs u jerġgħu jidħlu ftit wara! Jekk inti jkollok familja, fejn din hija interġenerazzjonali, il-problema titla’ sa 72%, jiġifieri titla’ għal iktar minn 7 persuni minn kull 10 li jerġgħu lura l-ħabs. Apparti minn hekk għandna ħabs li huwa sovrapopolat. U allura għandna diversi problemi hawnhekk.     

Aħna semmejna r-reklużjoni bħala issue problematika għaliex ir-riċerka turina li din minn dejjem kienet hekk. Il-liġi kriminali tagħna tagħti l-opportunità lill-imħallef sabiex jagħti sentenza ta’ reklużjoni. Mela mħallef jista’ jibagħtek il-ħabs u jista’ jibagħtek il-ħabs u jiddeċiedi wkoll li jagħtik numru ta’ ġranet, mingħalija madwar 50 ġurnata, f’batches of not more than ten days, ta’ reklużjoni. Jekk mhux sejjer żball il-każ ta’ El Gadi kien l-aħħar wieħed li kien jinkludi r-reklużjoni. Jiġifieri l-Imħallef Mizzi, tah life sentence imma kellu affarijiet oħra pendenti – peress li mhuwiex biżżejjed li tagħmel ħajtek il-ħabs – u allura kellu jagħtih l-unika ħaġa li kien għad fadallu fil-komma tiegħu! Issa jien mhux qed ngħid għall-Imħallef imma l-kritika tiegħi ... Fil-fatt dan tah numru ta’ ġranet għal ħajtu kollha, 50 ġurnata f’batches of not more than ten days, kull sena bħala reklużjoni fil-ħabs. Nerġa’ ngħid li hawnhekk għandna problema kbira. Mhux hekk biss imma r-regolamenti tal-ħabs jippermettu wkoll li d-Direttur, jekk jiddefinixxi li kien hemm xi misbehaviour, huwa stess jista’ jagħti r-reklużjoni!   

ONOR. DAVID AGIUS: Profs. meta tgħid reklużjoni qed tfisser li trid toqgħod waħdek ġo kamra mingħajr ma tara lil ħadd? Hemm definizzjoni tagħha? 

IL-PROFESSUR ANDREW AZZOPARDI: Iva, hemm definizzjoni, u ġeneralment tfisser bejn 22 u 24 siegħa f’solitary confinement, waħdek ġo kamra mingħajr ebda kuntatt ma’ priġunier ieħor – hawnhekk il-catch - ħlief għall-medical team jekk ikun hemm bżonn u l-uffiċjali tal-ħabs. Apparti dawn inti m’għandekx ċans tagħmel kuntatt ma’ xi ħadd!   

ONOR. CLAUDETTE BUTTIGIEG: U maximum ten days at one go? 

IL-PROFESSUR  ANDREW AZZOPARDI: Maximum ten days tagħtik il-liġi. 

ONOR. DAVID AGIUS: Dik tgħidha l-liġi jew jgħidha l-imħallef?

IL-PROFESSUR  ANDREW AZZOPARDI: Il-liġi tgħidlek maximum ten days at a go.  Ir-riċerka li għamilna – imbagħad ngħaddilkom il-preżentazzjoni biex ma noqgħodx nidħol f’ħafna dettall - turi li anke f’dożi żgħar, ir-reklużjoni tħalli impatt kbir, inkluż impatt fiżjoloġiku, impatt fuq kif jaħdem il-moħħ. Jiġifieri inti għandek postijiet fil-moħħ, il-hippocampus li huwa l-parti tal-moħħ responsabbli mill-memorja u mill-bodily responses għall-istress, li dan jispiċċa jiċkien. L-istess jiġrilha l-amygdala li hija responsabbli mill-emozzjonijiet. Mela fiżjoloġikament issir ħsara permanenti. Hawnhekk mela m’aħniex qed ngħidu li bniedem dejjaqtu imma qed nitkellmu fuq ħsara permanenti, anke meta s-solitary confinement issir f’dożi żgħar. L-Amerika hija magħrufa – issa jien mhux se nieħu l-Amerika bħala ideali fil-criminal justice system għax għandhom taħwid kbir – għax hemmhekk ġieli jagħtu sentenzi sħaħ ta’ snin ta’ reklużjoni! Issa x’qiegħed jiġri? 

Id-Direttur tal-Ħabs qiegħed jiddeċiedi hu stess, u din qalha hu stess u għandna informazzjoni fuqha din, li meta jidħol xi ħadd ġdid ipoġġih fir-reklużjoni mill-ewwel. U din ma kellux skuża għaliha imma jagħmilha bażikament to break them, biex iġibhom f’tagħhom! Imbagħad beda juża l-iskuża tal-COVID-19 li ma nistax nifhem x’għandha x’taqsam għax imbagħad ipoġġi aktar minn persuna waħda ġo ċella! Allura teknikament inti m’intix qiegħed f’solitary għax qiegħed ma’ ħaddieħor, jiġifieri tkun ġo ċella li fiha inqas minn din il-mejda u ġieli jkollok fiha, tnejn, tlieta, erbgħa u ħamsa min-nies ġo fiha! Dawn huma kollha dokumentati u tkellimna ma’ ħafna nies. Jien il-ħin kollu nitkellem man-nies u dik hi s-sitwazzjoni bħalissa. Fejn jidħol is-solitary confinement l-ikbar inkwiet tagħna huwa proprju dak. 

Issa aħna qed nipproponu li titneħħa r-referenza għas-solitary confinement f’Article 9 tal-Criminal Code tal-Liġijiet ta’ Malta u titneħħa wkoll mis-subsidiary legislation tal-Prison Regulations. Mela aħna għandna l-Liġi Kriminali tal-Imħallef u mbagħad għandna d-Direttur li ngħata l-poter bil-liġi. Kif jidħlu l-ħabs il-priġunieri jingħataw manwal imma dak m’għandu l-ebda weight legali. Jiġifieri għandna żewġ aspetti tal-liġi; il-Liġi Kriminali u l-Prison Regulations. Aħna qed nitolbu li tiddiskutu sabiex titneħħa r-referenza għas-solitary u titħalla biss fil-Mental Health Act għax il-Mental Health Act tagħti dan il-poter. 

Naf li xi ħadd minnkom se jistaqsini “Allura x’tagħmel jekk xi priġunier ikun irid jitkessaħ?” Jekk jien għandi żewġt itfal qed jiġġieldu, ovvjament se niżolahom minn xulxin! Imma m’għandix bżonn la norbothom ma’ siġġu, la norbothom ma’ mejda u lanqas għandi għalfejn nagħlaqhom ġo kamra għal għaxart ijiem!   

ONOR. DAVID AGIUS: Meta qed ngħidu li tingħalaq f’kamra, hemm kamra partikolari fil-ħabs jew inkella tingħalaq fiċ-ċella tiegħek u tkun waħdek?

IL-PROFESSUR ANDREW AZZOPARDI: Din hija mistoqsija tajba. Waħda mill-agħar affarijiet li tista’ tagħmel lil priġunier, speċjalment meta priġunier jew priġuniera jkunu on a long term sentence, anke for a short term, hija li ċċaqlaqhom mid-diviżjoni tagħhom. Ma ninsewx li dawn ikunu għamlu l-ħbieb, ikollhom il-kamra tagħhom, ikollhom l-affarijiet tagħhom, eċċ. Mela dik fiha nnifisha, meta jibdew iċaqalquhom, fiha nnifisha diġà hija problema. Fil-ħabs hemm diviżjoni apposta, diviżjoni 6, li hija magħrufa bħala d-diviżjoni tal-kastig! 

Id-Direttur tal-Ħabs - u lest li nieħu ġurament fuqha din jekk imerini u ma jistax imerini għax kont mal-kollegi tiegħi u mhux waħdi – ħadna f’din id-diviżjoni, fetaħ dan il-bieb, tlajna t-taraġ u fetaħ il-bieb tan-naħa ta’ barra, fejn kellek wing mudlama anke matul il-ġurnata, u kellek iċ-ċelel bil-bibien tal-ħadid fuq kull naħa. Qiegħed nagħti din l-ispjegazzjoni biex tivviżwalizzawha. Araw xi film ta’ Alcatraz u tkunu tafu fuqiex qiegħed nitkellem! M’iniex qiegħed nesaġera għax that is the way it is! Imbagħad id-Direttur dar fuq l-uffiċjal u qallu semmagħhom u qalilna biex noqogħdu kwieti ħalli nisimgħu raġel, magħluq ġo ċella, jgħajjat u jibki għal ommu! Mummy! Mummy! Issa jien ma nafx xi thrill ħa u xi pprova jfehemna biha din imma assolutament dan mhuwiex aġir ta’ persuna professjonali u lanqas huwa denju li tibgħat lil xi ħadd f’din is-sezzjoni! 

Ma ninsewx li fil-ħabs għandna problema enormi ta’ spazju. Issa din m’għandux x’jaqsam magħha d-Direttur imma l-Gvern. U lanqas il-Gvern, biex inkun preċiż, imma l-Criminal Justice system tagħna. Fil-fatt għandek 900 priġunier f’post fejn sa ftit tas-snin ilu kien hemm madwar 300 jew 400! Priġuner li jkun ġo ċella waħdu għallinqas għandu ftit tal-privatezza. Nerġa’ ngħid li s-sitwazzjoni tal-ħabs hija problematika, kemm biex iżżomm l-iġjene, eċċ. Issa hemm mudelli oħra ta’ imġieba ...

ONOR. DAVID AGIUS: Xi ħadd bħal dan ir-raġel, li kien f’solitary confinement, ikollu aċċess għal psikjatra jew għal tabib, li kultant żmien ikun jista’ jarah u jeżaminah?  

IL-PROFESSUR ANDREW AZZOPARDI: Il-liġi tippreskrivi li iva, suppost irid ikun monitored minn tabib jew psikjatra, u teknikament suppost ikun hemm viżta medika qabel ma priġunier jitqiegħed f’solitary confinement. Frankament ma nistax nifhem x’differenza tagħmel imma l-verità hi li din hija sitwazzjoni tremenda! Naf b’każ dan l-aħħar fejn priġunier għamel ġimgħa fejn lanqas ħwejjeġ ta’ taħt ma kellu u kien jaħsel il-qalziet ta’ taħt fis-sink bil-lejl biex filgħodu jerġa’ jilbes l-istess qalziet ta’ taħt! 

Jien qatt m’għedt f’ħajti li m’għandux ikun hemm xi tip ta’ ħabs imma mhux bħal dan, li huwa medjevali! Għandu jkun hemm xi ħaġa biex tħallas retribuzzjoni, b’mod pożittiv, għal dak ir-reat li tkun wettaqt. Imma mhux qed indaħħlu n-nies hemmhekk biex imbagħad noħorġuhom annimali! Skont l-aħħar statistika għandna 12-il persuna on life sentence u mbagħad hemm madwar 30 oħra li għandhom sentenza ta’ aktar minn 20 sena. Toqogħdux fuq in-numri tiegħi imma l’hemmhekk qegħdin. Il-bqija tal-priġunieri ... Ma ninsewx li għandna 900 at one given time, jiġifieri ara x’turnover ikollok. Aħna x’irridu noħorġu minn hemmhekk? Nies li jagħmlu iktar vittmi? Mela huma ħolqu vittma u huma vittma wkoll tas-sistema, li probabbli insithom, u issa joħorġu minn hemmhekk iktar irrabbjati, aktar damaged u inqas lesti biex jikkolaboraw mas-soċjetà. U dan turih ir-riċerka stess. B’mod kważi egoistiku ngħid li anke kważi għalina; jien irrid noqgħod ħdejn xi ħadd li kien il-ħabs, ħareġ mill-ħabs u qiegħed sew u mhux noqgħod fejn xi ħadd li ħareġ mill-ħabs u ġie aktar kattiv! 

IĊ-CHAIRPERSON: Inti fil-bidu għedtilna li 70% jerġgħu jidħlu lura l-ħabs?

IL-PROFESSUR ANDREW AZZOPARDI: 66% u 72% jekk ikollhom lil xi ħadd fil-familja. 

IĊ-CHAIRPERSON: Meta jgħaddu minn dawn id-dwejjaq kollha kif jerġgħu jagħżlu li jidħlu l-ħabs u ma jkunux ħaduha t-tagħlima? 

IL-PROFESSUR ANDREW AZZOPARDI: Il-verità hi l-programmi rijabilitattivi mhux qed iseħħu. Ħalli nagħtikom numru li semmieh ukoll wieħed mill-managers ġewwa l-ħabs, ċertu wieħed Larcon, li qed jipprova jagħmel ħafna xogħol tajjeb hemmhekk.  Dan qalilna li għandek 70 priġunier minn 900 li qed jagħmlu programm! Daqshekk qed jagħmluh, jiġifieri 8% bejn wieħed u ieħor! Jekk jien ħajti kollha nara s-soċjetà bħala l-għadu tiegħi u jien m’għandix skills u ħiliet li bihom nista’ nirrelata man-nies, li bihom nista’ naħdem, mhux ovvja li la noħroġ mill-ħabs se nerġa’ nisraq jew noħroġ mill-ħabs biex nisraq ħalli nħallas id-djun li jkolli ma’ dak u mal-ieħor! U għaldaqstant ngħid li l-ħabs mhuwiex iservi ta’ rijabilitazzjoni.  

Għandek programmi li qed isiru b’mod eċċezzjonali ġewwa postijiet bħal Norway, Finland, eċċ, fejn dawn jużaw it-talk therapy bħala mudell. Min-naħa l-oħra aħna qed nużaw – araw daqsxejn x’kuntrast – terapija bil-kontra, li jien ma nkellmekx, li nagħlqek hemm ġew biex inpattihielek, ħalli tagħlaq ħalqek u titgħallem! U qed naraw li dik mhijiex taħdem. Min-naħa l-oħra, pajjiżi oħrajn li qed jaraw żvilupp u drop kbira fir-riċevidiżmu, jiġifieri li jerġgħu lura l-ħabs, qed jużaw terapija fejn inti titkellem u tirrelata. Jekk jien u inti kellna xi ngħidu, iġġellidna, u forsi tarani għaddej mit-triq u ma tkellimnix jew tibda twaddabli l-ġebel, bla ma rrid se nwaddablek il-ġebel lura. Imma jekk tgħidli ejja mmorru ftit għad-dell u nitkellmu ħalli naraw min kellu raġun, lili se żżarmani u se ġġegħelni naħseb. U naħseb li dik hija l-istrateġija li rridu nużaw. Għandna psikoterapisti, għandna kriminoloġi, għandna avukati u għandna terapisti li huma tajbin ħafna. 

DR RUTH FARRUGIA: Sur President, nirringrazzjakom talli qed tagħtuna l-ħin biex nitkellmu dwar din is-sitwazzjoni daqshekk importanti. Il-Professur Azzopardi tkellem b’mod elokwenti ħafna u ftit għandi xi nżid ma’ dak li qal. L-iktar ħaġa li nixtieq ngħid hi li l-bażi tal-piena hija t-tneħħija tal-libertà u m’hemm xejn agħar milli tneħħi l-libertà lil xi ħadd. Allura l-insistenza li tkompli żżid kastigi oħra fuqha din diffiċli biex nifhimha. Il-Kunsill tal-Ewropa żgur ma jifhimhiex u fil-firxa l-kbira tal-pajjiżi li daru sabu li Malta hija waħda mill-ftit pajjiżi li għad għandna din il-piena extra. Issa dawn mhumiex liġijiet antiki għax l-artikoli li għamel referenza għalihom il-Professur mhumiex artikoli antiki.  Hemm sett minnhom li huma dwar frodi kontra l-Gvern, li tuża siġilli tal-Gvern u affarijiet bħal dawn, fejn bħala piena extra għandek ir-reklużjoni.

Aktar riċenti minn hekk hemm sett ġdid ta’ artikoli li għandhom x’jaqsmu mat-traffikar.  Naturalment dawn mhumiex affarijiet sbieħ u naqbel miegħu mija fil-mija, jiġifieri mhux qegħdin ngħidu li dawn ma ħaqqhomx xi tip ta’ piena. Żgur li hemm bżonn ta’ piena però l-piena hija t-tneħħija tal-libertà. L-issue tar-reċidiviżmu naħseb tgħid dak kollu li hemm bżonn li jingħad meta tħares lejn il-ħabs għax l-idea kollha hi li n-nies joħorġu mill-ħabs riformati u li jkunu tgħallmu xi ħaġa. Il-mistoqsija li għamilt inti Onorevoli kienet vera f’waqtha għaliex sfortunatament, jekk inti ssib kondizzjonijiet u ċirkostanzi koroh fil-post fejn suppost qiegħed tirranġa ħajtek, m’inti se tirranġa xejn u se toħroġ minn hemmhekk u se ssib il-problemi biex issib xogħol u biex tingħaqad ma’ komunità differenti li taċċettak. Se ssib il-problemi biex tkun fil-paċi miegħek innifsek għax apparti t-trawma li tkun għaddejt minnha, li dħalt il-ħabs se tħallilek trawmi oħra, bħal din li semmejna tar-reklużjoni. U għalhekk l-insistenza għandha tkun biss fuq reklużjoni b’parir mediku. Jekk inti se tagħmel xi ħaġa ħażina lilek innifsek jew għax tista’ tweġġa’ lil xi ħaddieħor għandha tidħol ir-reklużjoni. U f’dawk il-każijiet għandek il-Mental Health Act.

ONOR. CLAUDETTE BUTTIGIEG: Fil-fatt kont se mmur għaliha din għax jekk niftakar sew, meta ddiskutejna l-Mental Health Act, iddiskutejna proprju dan il-punt u ċjoè jekk tkun ta’ periklu għalik innifsek u jew għal ħaddieħor. Dak li qed tgħidu intom huwa li tkun il-persuna medika li tieħu dik id-deċiżjoni. Għalhekk trid bilfors tinbidel il-liġi u dak huwa xogħolna biex inbiddluha għax imbagħad ma nistgħux inwaħħlu fil-maġistrati u fl-imħallfin meta dawn qegħdin jimxu mal-liġi!  

IL-PROFESSUR ANDREW AZZOPARDI: Nistgħu nitkellmu fuq il-qrati till kingdom comes u hemm ħafna xi tgħid fuq l-imħallfin u fuq il-maġistrati, imma f’dan il-każ l-Imħallef Mizzi ma kellux triq oħra. Issa wieħed ma jridx ma jkunx sensittiv lanqas għall-vittma, li jista’ jkun li din tkun telqet, imma għandek lill-familjari tagħha. U rridu nispjegaw lin-nies dawn l-affarijiet. Aħna se nimxu mal-liġi ta’ Hamurabbi u mmorru għal għajn għal għajn u sinna għal sinna?! Dak li rridu niddeċiedu f’dan il-pajjiż; ejjew niddeċiedu li meta xi ħadd jagħmel xi ħaġa nerġgħu noħorġu l-giljottina fi Pjazza San Ġorġ u nibdew naqtgħu l-idejn, naqilgħu l-għajnejn u nagħmlu dawn l-affarijiet! Jekk aħna rridu nsiru soċjetà ċivili, fejn l-Istat irid mhux biss jipproteġi lill-vittmi imma jrid ukoll inaqqas iċ-chances li jkun hemm vittmi, mela rridu nieħdu l-miżuri meħtieġa biex nagħmluha. Ir-reklużjoni tmur kontra dan il-valur, u tmur kontra dan il-prinċipju li aħna rridu nippreservaw u jkollna soċjetà aħjar. Din kważi kważi qiegħed ngħidha b’mod egoistiku. Xtaqt nikkjarifika ftit fuq tal-psikjatra. 

Hemm differenza bejn psikjatra li jara li bħala parti mit-terapija għandek bżonn li tpoġġi lil xi ħadd f’kamra għalih waħdu għal psikjatra li qiegħed il-ħabs u jara li t-tali tista’ titfgħu f’ċella waħdu. Hemmhekk hemm differenza għax hemmhekk inkella jew se nilagħbu l-logħba jew se nilagħbu fuq l-argument! Jekk hija parti mit-terapija tiegħi li jien għandi bżonn inkun f’reklużjoni u r-reklużjoni tkun verament minima, kif jistgħu jitkellmu u jitħaddtu bejniethom il-psikjatri, dik mod. Jekk jien tabib u poġġejt lit-tali f’reklużjoni ħadd mhu se jkun jaf! Lil dan poġġejtu hemm u daqshekk. Jiġifieri rridu nagħmlu separazzjoni. Hemm modi varji ta’ kif nistgħu noħolqu sistemi biex il-bżonn ta’ ordni fil-ħabs tinżamm. Aħna m’aħniex boloh u nafu li hemmhekk għandek 900 ruħ, li ħafna minnhom huma rġiel problematiċi jew li kellhom ħajja problematika. Imma li aħna stess noħolqu sistema li tipperpetwa dan kollu hija redikola u ma nistax nifhimha. Jekk tpoġġini għaxart ijiem jew ħmistax u ma tavzax lill-familjari tiegħi, xi ħaġa li ġrat ... U jċemplu l-familjari biex jaraw x’sar minnu u jgħidulhom li ma jistgħux jgħidulhom!  

ONOR. DAVID AGIUS: Minn dan li qed naqra u dan li qed tgħid inti qed nifhem li hemm żewġ każi fejn il-Qorti tiddeċiedi u li tapplika l-liġi llum. Imma mbagħad fis-78 qed ngħidu li “if the Director finds a prisoner guilty ...” u se nieqaf ftit fuq dawn l-erba’ kelmiet. Jiġifieri meta d-Direttur isib lil xi priġunier li għamel xi ħaġa ħażina, illum is-sistema hija li d-Direttur waħdu jiddeċiedi jekk persuna hijiex guilty jew le ta’ xi ħaġa li hija offensiva jew le u li jista’ jirreferi lil xi ħadd. U mbagħad hemm struttura ta’ punishments li wieħed jista’ jieħu. Jiġifieri għax inti ma żammejtx il-kamra nadifa jien nista’ ngħidlek li se nwaddbek f’solitary confinement. Għandu din id-diskrezzjoni d-Direttur? M’hemmx regoli li jorbtu magħhom dawn?  

IL-PROFESSUR ANDREW AZZOPARDI: Li tuża r-reklużjoni għal li tuża metodi oħrajn tiġi fid-diskrezzjoni kompleta tad-Direttur. Issa l-ħabs għandu l-Prison Board u llum ktibt lil Dr Jan Chircop, li huwa tabib bravu ħafna, he is a very nice man, imma ma naħsibx li jaf x’inhu jagħmel fejn tidħol din l-affari! U se ngħid għaliex. Lil Dr Jan Chircop dalgħodu għedtlu li għadha kif ħarġet aħbar li kien hemm xi ħadd ieħor li pprova jagħmel suwiċidju u li kont ninsab inkwetat. Ir-risposta tiegħu kienet “I am up to scratch - ma nistax nifhem x’irid jgħid biha up to scratch of what – also with the statistics which puts us at par with other countries.”. 

Iċ-Chairman tal-bord tal-ħabs ma jafx li – din serja – l-Kunsill tal-Ewropa għadhom kif ħarġu rapport u wrew li Malta - din ġiet irrapportata fil-gazzetta Times of Malta - has Europe’s deepest rise in rate of imprisonment. Imbagħad fil-MaltaToday intqal li Malta’s prison suicide rate is the highest in Europe. U ċ-Chairman tal-bord lanqas biss huwa konsapevoli ta’ din l-istatistika u li m’aħniex qegħdin sew fiha din! Imbagħad hemm il-bord tal-liċenzjament, il-bord li jieħdu l-leave, hemm il-bord tal-parole u dawn l-istrutturi jeżistu. Però d-Direttur ġo ħabs, u dejjem hekk kienet, jiġifieri mhux illum din, għandu poteri straordinarji. U iva, jekk id-Direttur jidhirlu li inti għawwiġt il-kuċċarina jew li inti tajt daqqa ta’ kuċċarina f’għonq xi ħadd, jista’ jiddeċiedi li jwaddbek f’reklużjoni.  

DR RUTH FARRUGIA: F’paġna 24 hemm suġġeriment qasir ħafna imma li fih jiġbor dak kollu li għedna; ir-reklużjoni bħala piena qed tiġi mħassra u tista’ tintuża biss bħala kura restrittiva skont l-Att dwar is-Saħħa Mentali, Kap. 525.   

ONOR. DAVID AGIUS: Jiena xtaqt immur għal paġna 22, fejn fin-noti li għaddejtulna hemm miktub hekk; “moreover the present document makes a claim for the faculty of Social Wellbeing to be engaged directly with other entities in order to – għalija din importanti – propose appropriate alternatives to solitary confinement with collaborative approach which is embedded in empiric and evidence base reasearch.”. Jiġifieri jien qed nifhem, avolja mhux qiegħda f’dan ir-rapport, li if we sit down nistgħu nsibu s-soluzzjonijiet. Jiġifieri jekk id-Direttur tal-ħabs jew xi ħadd iħoss li persuna għandha mġieba u li għandha bżonn ċerta punishments, hawnhekk qed ngħidu li jeżistu wkoll fost ħabsijiet oħrajn, eċċ.

IL-PROFESSUR ANDREW AZZOPARDI: Aħna għandna fost l-aħjar kriminlogi, fil-Fakultà tal-Liġi hemm fost l-aħjar esperti tal-liġi, fil-mediċina għandna fost l-aħjar esperti tal-mediċina u għandna fost l-aħjar psikjatri li jgħallmu hemmhekk, jiġifieri we are blessed f’dawn l-affarijiet.  

ONOR. DAVID AGIUS: Jiġifieri hemm soluzzjonijiet jekk aħna kellna niddeċiedu bħala pajjiż li nneħħu r-reklużjoni biex ma ssirx iktar ħsara ma’ dawn id-900 ruħ li hemm il-ħabs għax forsi jkollok tnejn, tlieta minnhom li jkunu qegħdin jesaġeraw u d-Direttur ma jkollux is-saħħa li jwaqqafhom? Jien qed nifhem li d-Direttur irid ikollu ċerta poter u saħħa biex iżomm kontroll imma mingħajr ma jikser id-drittijiet tal-bniedem, eċċ. Qed ngħidu li jeżistu soluzzjonijiet u intom qed tgħidulna li ... 

IL-PROFESSUR ANDREW AZZOPARDI: Jeżistu mudelli tajbin ħafna li nistgħu nagħmlu referenza għalihom. Barra minn Malta saret ukoll riċerka. Ma ninsewx li l-mudell fejn il-militar imexxi ħabs hija fost l-iktar mudelli problematiċi li jista’ jkollok. U dan mhux għax il-persuna tkun ħażina imma għaliex bniedem fil-militar ikun ġie mħarreġ biex l-emozzjonijiet tiegħu jew tagħha jiġu ristretti. Jekk jien se jkolli bżonn nuża t-tarka biex nissepara lin-nies jew jekk jien se nispara fuq xi ħadd irrid niġi mħarreġ apposta. Għalhekk instab li n-nies militari li japplikaw ruħhom ġo sistema tal-ħabs qiegħda tkun problematika.  

Fil-fatt f’dokument ieħor kont semmejt li wasal iż-żmien li għandu jkollna żewġ diretturi; wieħed fuq is-sigurtà, u m’għandix dubju li the current director jagħmel biċċa xogħol tajba in terms of security, u direttur ieħor jew oħra li jopera l-ħabs bid-dixxiplina b’kollox. U mbagħad ikollok Direttur Ġenerali. Jiġifieri hemm strutturi. U anke din li direttur qiegħed hemmhekk donnu għal dejjem hija wkoll problema. Familiarity breeds contempt u kulħadd jifhem li jrid biha! Jekk jien nagħmel ħajti kollha dekan jew nagħmel ħajti kollha membru parlamentari, at some point se nistaġna, u se jkun hemm mument fejn se jkolli ngħid li I need to move on. Jien naħseb li din wieħed irid jaħseb fuqha.

DR RUTH FARRUGIA: Interessanti li l-maġġoranza tal-ħabsijiet barra minn Malta the mark of success tagħhom tkun meta jkollhom l-inqas rata ta’ riċediviżmu. Issa jekk tħares lejn il-ħabs tagħna, bir-rispett kollu, ma tantx għandu track record tajjeb, f’ebda ħin u waqt! U din ilha ġejja u mhijiex xi ħaġa ta’ issa. Jeżistu diversi strateġiji biex ir-rata titnaqqas, jiġifieri fejn dawn in-nies iħossuhom aħjar fis-soċjetà għax ikunu tgħallmu xi ħaġa u jerġgħu jirrintegraw ruħhom. Nerġa’ ngħid li l-piena kienet it-tneħħija tal-libertà tagħhom u issa jistgħu jerġgħu jintegraw fis-soċjetà.  

Xtaqt insemmi xi ħaġa żgħira fuq Maria u Martina. Fil-Law Clinic tal-Università l-istudenti jingħataw jaħdmu in pairs u jingħataw brief. Il-brief ta’ Martina u Maria kienet fuq is-solitary confinement, li xi ħadd qed jgħid x’jista’ jagħmel kontra r-reklużjoni. Id-Dekan malli semmejnieha ħa gost bl-idea, u bl-għajnuna ta’ Jamie, li hija riċerkatriċi eċċellenti, għall-ewwel darba għamilna biċċa xogħol flimkien; il-Fakultà tal-Liġi u l-Fakultà tas-Social WellBeing.

IĊ-CHAIRPERSON: Id-Direttur tal-Ħabs irid ikollu xi kwalifiċi speċifiċi biex jintagħżel?  

IL-PROFESSUR ANDREW AZZOPARDI: M’għandix idea ta’ kif kienet il-call li ħarġet imma nimmaġina li kienet bis-sistemà taċ-Ċivil. Nimmaġina li ntagħżel ukoll minħabba li kien pilota eċċezzjonali. Min jitkellem mal-AirWing tal-Armata jgħidlek li kien wieħed mill-aqwa piloti u wieħed mill-aqwa rescuers. Jiġifieri bla dubju ta’ xejn huwa bniedem li għandu kwalitajiet tajbin. Li qiegħda ssemmi Dr Farrugia - u worth it li nagħmlu aċċenn għaliha - hu li għandna affarijiet tajbin li qed iseħħu. Pereżempju r-RISE hija organizzazzjoni li jieħdu priġunieri u jpoġġuhom fi programm. Jiġifieri jkun hemm selection process, bl-approvazzjoni tal-ħabs, u flimkien mal-NGO, is-success rate tal-priġunieri li joħoġru minn hemmhekk hija ta’ kważi 100%! Dawn x’jagħmlu?  

Dawn il-priġunieri joħorġu fl-aħħar sena bejn wieħed u ieħor, ikunu ġeneralment fi gruppi ta’ mhux aktar minn għaxra, u f’dawn l-aħħar sitta, seba’ snin, kemm ilha mwaqqfa r-RISE, kull min għamel dan l-programm ħareġ minnu u la qatt ħarab u xejn. U kien hemm kważi 100% success rate. Għalhekk imbagħad tibda tgħid “imma x’inhu jiġri?”. Għandna mudelli li jaħdmu. Ma ninsewx ukoll li l-ħabs, kulma qed nonfqu fuq kull priġunier huwa madwar €66 kuljum. Jiġifieri jidher biċ-ċar li aħna m’aħniex ninvestu fil-priġuneri. Issa mhux se ngħidlek immorru bħall-Iżlanda li jonfqu madwar €1,000 kull jum fuq kull priġunier. We can be nowhere close to that imma l-punt tiegħi hu li qed nonfqu ftit wisq u allura diffiċli li tikseb ir-riżultati għax m’hemmx biżżejjed tagħlim, m’hemmx biżżejjed taħriġ u m’hemmx biżżejjed workshops. Billi nagħmlu l-qagħaq tal-għasel fl-Għid u fil-Ġimgħa l-Kbira ma jfisser xejn! Bir-rispett kollu ma ngħattux ix-xemx bl-għarbiel! Jien ukoll fi żmien il-pandemija bdejt nagħmel it-torti imma ma jfissirx li sirt kok! Jiġifieri rridu nżommu f’moħħna li dawn il-ploys huma infantili! 

ONOR. ROSIANNE CUTAJAR: L-ewwel nett grazzi ħafna tal-biċċa xogħol tajba li għamiltu. Profs. Azzopardi, ħadt pjaċir nisimgħek issemmi l-kwalitajiet tad-Direttur tal-ħabs għaliex naf li huwa fost l-aktar persuni li ħafna drabi jiġi kkritikat fuq diversi affarijiet. Jien ukoll kelli l-opportunità li mmur inżur il-ħabs, b’mod speċjali is-sezzjoni tan-nisa, u smajt esperjenzi pożittivi min-naħa tal-priġunieri. Jien inħoss li l-problema mhuwiex id-Direttur imma - kif għedtu intom ukoll – s-sistema li writna snin ilu, li hija sistema militari u li mhux qiegħda tħalli r-riżultati mixtieqa. 

Intom iffokajtu fuq is-solitary confinement, però jien inħoss li lil hinn mis-solitary confinement, hemm ħafna u ħafna iżjed xogħol x’irid isir. Issa mhux kull persuna li tidħol il-ħabs tkun esperjenzat is-solitary confinement imma intom stess għedtulna li għandek numru kbir li meta joħorġu mill-ħabs, wara ftit jerġgħu jispiċċaw il-ħabs. Jiġifieri qed infallu mhux biss għax għandna s-solitary confinement imma qed infallu ma’ dawn il-priġuneri għaliex is-sistema mhux qiegħda taħdem. Fil-proposals tagħkom intom issemmu dawn l-alternattivi għas-solitary confinement għax ejja ngħiduha kif inhi, b’xi mod trid iżżomm id-dixxiplina. Jien kont għalliema u ġieli anke fi klassi ta’ 22 tifel ikun diffiċli li tikkontrollahom, aħseb u ara 900 priġunier, li l-imġieba tagħhom, xi ftit jew wisq, mingħajr ma niġġeneralizza, ma tantx tkun waħda mill-aħjar. 

Naf li intom analizzajtu u studjajtu x’jiġri f’Norway u Finland imma x’tip ta’ miżuri oħra jintużaw bħala alternattiva għas-solitary confinement f’dawn il-pajjiżi? Meta għandek persuna li kjarament it-tneħħija tal-libertà kważi kważi mhuwiex ta’ deterrent għaliha għax ħafna minn dawn in-nies ikunu qattgħu żmien il-ħabs u kważi kważi jkunu draw l-ambjent tal-ħabs! Semmejtu l-aspett tas-soċjoloġija u t-talking therapy, imma b’mod konkret, x’jista’ jsir iktar għax forsi mhux neċessarjament huma affarijiet li rridu nivvintaw ir-rota biex nagħmluhom. Forsi għandna l-expertise lokalment u allura nistgħu nibbenefikaw minnhom fil-ħabs.

IL-PROFESSUR ANDREW AZZOPARDI: Mistoqsija iebsa ħafna għax bħal kull ċirkostanzi oħra, il-bżonnijiet tal-persuna minn fejn tkun ġejja huma differenti. Aħna għandna policy li t-terminu tagħha se jagħlaq issa u din kienet għamlitha l-kollega tiegħi Dr Janice Formosa Pace. Din kienet strateġija fuq kif naħdmu maż-żgħażagħ li qegħdin jaqbdu t-triq tal-kriminalità. Naħseb li l-ewwel li rridu nipprovaw nibdew naħdmu hija fuq kif se nevitaw li n-nies jaslu f’dak il-punt. L-evidenza turi li ħafna drabi tibda tinduna li għandek problema mit-tfal li jkollok fl-iskola. 

ONOR. ROSIANNE CUTAJAR: Aħna konna nindunaw u konna nieħdu qatgħa meta student partikolari kien se jkollna ngħallmuh is-sena ta’ wara għax konna nkunu nafu x’isarraf.    

IL-PROFESSUR ANDREW AZZOPARDI: Jien niftakar meta kien hemm il-każ ta’ Liam Debono, kienet ġiet councellor fuqi f’event li kellna tal-Valletta Campus u qaltli li huma kienu jafu li kien se jagħmel hekk għax kienu jafu li kellu l-problemi d-dar! Marija santa konna nafu x’se jiġri u dan allegatament għoddu spiċċa qatel pulizija! Issa jekk kellux tort, jew ma kellux, kellux 18-il sena jew le, lil hinn minn dak kollu, jien naħseb li fuq il-prevenzjoni qegħdin infallu. Tfal li għandhom problemi jew li qed jidhru li se jkollhom problemi ... 

Pereżempju, għandna dak it-tifel – u qed insemmih għax deher fil-midja – li deher qiegħed isuq il-karozza, fejn jidher biċ-ċar li jekk mhux se niddiljaw miegħu, se jkollna l-problemi ‘l quddiem. L-istess ħaġa dak il-ġuvni li kien tajjar dawk it-tewmin ġewwa Ħ’Attard u mbagħad baqa’ għaddej bl-affarijiet. Hemm indikazzjonijiet li juruk li dawn it-tfal se jkollhom il-problemi jekk mhux se nagħmlu biżżejjed. Iktar ma nevitaw li n-nies ikunu l-ħabs inqas għandna ċans biex il-behaviour negattiv rubs over each other. Jekk jien inqbadt bil-ħaxixa jew jekk inqbadt nevadi t-taxxa għamilli t-tagging jew l-open prisons jew sentenzi fil-komunità. Għandek dawn is-sistemi kollha li jevitaw biex innaqqsu mill-popolazzjoni tal-ħabs u biex innaqqsu wkoll il-kuntatt bejn in-nies li għandhom tendenza li jkunu negattivi.  

U naħseb li fil-ħabs il-priġunieri għandhom sistema ta’ privileġġi. It works the other way round. Pereżempju lit-tfal ngħidulhom li jekk imorru tajjeb fl-eżamijiet nixtrulhom l-istickers tal-calciatori. Jew inkella ngħidulhom li jekk ma jobdux narmulhom l-album li kienu qegħdin iġemmgħu, jew ma nħalluhomx jaraw futbol jew ma jmorrux baħar għal ġimgħa. Il-ħabs jaħdem b’sistema differenti; inti għandek numru ta’ affarijiet li jista’ jkollok u li dawn jistgħu jiġu rtirati. Hemm evidenza ċara li turi li l-vjolenza u l-koerzjoni ma tħallix impatt, anzi tħalli impatt negattiv. Hemm modi oħra basta mhux dik li ma nħalluhomx jaraw lit-tfal tagħhom! U din tal-visti hija xi ħaġa oħra. 

ONOR. ROSIANNE CUTAJAR: Dħaltu fiha din tal-visti? Kien hemm perjodu fejn dan ma tħalliex isir aktar?  

IL-PROFESSUR ANDREW AZZOPARDI: Jien mort daqs ġimagħtejn ilu u għadhom jaraw lil qraba wara l-ħġieġ u għamlu żmien permezz ta’ Skype. Bi Skype għamlu biċċa xogħol tajba. Issa qed jużaw il-kuntatt bejn il-ħġieġ. Jien mort 15-il ġurnata ilu għax mort nara lil xi ħadd u hekk qegħdin. Is-soltu jkun hemm din il-hall forsi fiha erba’ darbiet akbar minn din il-kamra u kulħadd għaddej bil-pushchair u bit-tfal jiġru ‘l hawn u ‘l hemm. Però l-agħar ħaġa tkun meta jien nagħtik penitenza billi inwaqqaflek l-visti u ninsa u ma nagħtix każ u konsiderazzjoni li t-tfal mhux se jaraw lilek u mhux li inti mhux se tara t-tfal. Hemmhekk ukoll irridu naħsbu ftit u noqogħdu attenti kif nagħmluha għax hemm affarijiet x’tista’ tagħmel mingħajr ma nħottuh bniedem.  

Waħda mill-affarijiet li qed nipproponu hu li npoġġu l-esperti differenti u nsibu soluzzjoni. Nista’ ngħidlek li l-issue li qiegħda tqajjem hija issue relevanti ħafna. U kif qal l-Onor. David Agius, għandek bżonn strutturi ta’ management, però biex inkunu għedna kollox, f’dak il-ħabs għandek il-guard room, għandek id-diviżjonijiet ...  

ONOR. ROSIANNE CUTAJAR: Dħaltu fuq il-konċett tal-priġunieri barranin? Meta bdejtu taraw in-numri ta’ kemm għandna priġunieri riċedivi, ipprovajtu taraw kemm minnhom huma Maltin u jekk forsi hemmx tendenza fin-numri differenti? Rajtu jekk kenux barranin jew Maltin?

IL-PROFESSUR ANDREW AZZOPARDI: Aħna rajna dik il-present population, jiġifieri bil-barranin b’kollox. U hemmhekk għandna problemi kbar oħra ...

ONOR. ROSIANNE CUTAJAR: Jiena nara li jkun hemm aktar ċans li jkollok riċedivi fejn jidħlu l-barranin minħabba li l-istruggles tagħhom u l-background soċjali tagħhom ikun dak li hu.

IL-PROFESSUR ANDREW AZZOPARDI: Fil-fatt nofs il-ħabs huwa mimli bil-barranin.

ONOR. DAVID AGIUS: Maria u Martina, meta għamiltu dan l-istudju tkellimtu speċifikament ma’ xi priġunieri li kellhom jew li għaddew minn esperjenza ta’ solitary confinement?

IS-SINJORINA MARIA MIZZI: Kumbinazzjoni ltqajna ma’ priġunier waqt meeting li kellna ma’ NGO partikolari.

ONOR. DAVID AGIUS: Li kien għadda minn din is-sitwazzjoni?

IS-SINJORINA MARIA MIZZI: Iva.

ONOR. DAVID AGIUS: Jiġifieri ma rajtux din l-aħħar sena, sentejn kienx hemm 20, 30, 50 ruħ li daquha din tas-solitary confinement ħalli naraw l-esperjenzi tagħhom?

IS-SINJORINA MARIA MIZZI: Le,ma kellniex l-opportunità li nidħlu f’dak id-dettall.

IL-PROFESSUR ANDREW AZZOPARDI: Dik l-istatistika m’għandniex. Jien tkellimt ma’ diversi persuni li kienu jaħdmu hemmhekk u anke ma’ priġunieri. Din il-ġimgħa stess tkellimt ma’ xi ħadd li għadda minn din is-sitwazzjoni. Dan lanqas biss kien sentenzjat u din hija wkoll problema oħra għaliex aħna għandna ħafna nies li qegħdin il-ħabs jistennew li jiġu pproċessati. Issa nifhem li jkun hemm ċirkostanzi differenti imma għandna volum kbir ta’ nies il-ħabs li ilhom is-snin jistennew. Issa jekk xi ħadd kien qed jaħdem, anke jekk joħroġ wara sena, se jkun tilef kollox! Jiġifieri hemmhekk għandek problema oħra.   

ONOR. ROSIANNE CUTAJAR: Barra minn Malta jagħmlu distinzjoni bejn jail u prison mentri aħna nitfgħu lil kulħadd fl-istess post.

IL-PROFESSUR ANDREW AZZOPARDI: Aħna nitfgħu lil kulħadd fl-istess post u m’hemmx possibiltà li l-ħabs jiġi mqassam. Fiċ-ċirkostanzi li għaddejjin bħalissa terġa’ għandek diffikultà għax inti jkollok nies li għandhom diffikultajiet li ma tistax iġġibhom flimkien għax is-sitwazzjoni tagħhom tkun għadha fil-proċess. U allura għandek problemi loġistiċi kbar. Anke jekk tara l-binjiet pereżempju, hemm diviżjonijiet li lanqas biss għandhom bitħa. Mela jekk għall-argument inti kont fid-diviżjoni 52 u għamilt sena hemmhekk, naf min għamel hekk u mhux se nsemmi d-diviżjoni ħalli ħadd ma jasal għal min qed ngħid, tispiċċa tagħmel dik is-sena mingħajr ma toħroġ minuta waħda barra! Jiġifieri dan lanqas kellu fejn jagħmel ftit eżerċizzju. Hemm diviżjonijiet li għad għandhom dawn il-problemi.  

Għandek diviżjonijiet fejn it-toilets ma jaħdmux, għandek diviżjonijiet fejn ix-showers, minflok għandek sitta, għandek inqas. Għandek diffikultajiet kbar. Ovvjament trid kuraġġ politiku kbir biex tgħid li se tirranġah dak il-post. Imma dik hi l-isfida li għandkom intom bħala politiċi. Trid tgħid li se tpoġġi somma flus biex tirranġah, avolja dak il-post diffiċli biex tirranġah. M’ilux il-Gvern semma li se jagħmel xi estensjoni, li it might solve a bit of the problem, u anke l-Oppożizzjoni jekk miniex sejjer żball semmewha din, imma fil-verità inti trid mudell kompletament differenti. Għandek il-ħabs tal-Imtaħleb, fejn ipoġġu t-tfal u ż-żgħażagħ, fejn l-ambjent hemmhekk huwa ta’ skola, u huwa ambjent aktar pożittiv. Jien inħeġġiġkom tmorru tarawh għax hemmhekk qed jipprovaw jagħmlu xogħol tajjeb. Għandek popolazzjoni ħafna inqas. Diffiċli xorta imma l-ambjent huwa ħafna aħjar.

ONOR. IVAN BARTOLO: Xtaqt nagħmel osservazzjoni iktar milli kumment. L-ewwel nett nixtieq ngħid prosit lill-Professur Azzopardi, lil Dr Ruth Farrugia, lil Jamie Bonnici kif ukoll lil Maria u lil Martina ta’ dan l-istudju li ppreżentawlna llum. Jien nikkonferma dak li ktibtu fuq il-ħabs! Prattikament meta qrajtu ndunajt li diġà smajtu qabel imma mhux se nirriferi għal xi storja partikolari biex ma nikxifx persuni. L-Onor. Cutajar staqsiet x’jista’ isir aktar. Issa jien nemmen li l-Ministru responsabbli mill-ħabs ma jixtieqx li għaddej dan kollu u ċert minna din għaliex kieku jien responsabbli u għandi din ir-responsabiltà fuqi, żgur li ma nixtieqx li jseħħ dan kollu!   

Jien m’ilux - u hawn il-kollega tiegħi l-Onor. Buttigieg - smajt diversi stejjer u għamilt lejl ma rqadtx! U kelli nċempel lill-Onor. Buttigieg biex ngħidilha xi smajt u ma smajtx! Dawn l-istejjer ma tistax tgħidhom għax jiġu fl-inkwiet imma s-sens ta’ bullying li hemm illum il-ġurnata fil-ħabs hija xi ħaġa ta’ min irażżan u, irid ikun hemm xi ħadd li lil dawn in-nies irażżanhom. Għamilna bosta aġġornamenti fuq hekk u din is-sejħa hemm bżonn li tasal f’ras il-għajn. Li bniedem ta’ kulur differenti ssejjaħlu xadina u ħafna stejjer oħra li nibża’ nsemmihom għax jispiċċa jeħel it-tali gwardjan! Li kieku jkellmek wieħed biss tgħid li dan forsi qiegħed jivvinta imma meta jiġu jkellmuk 10, 12 jew 13-il ruħ tinduna li xi ħaġa qiegħda tiġri. 

Darba minnhom iltaqgħu erba’ miegħi daqs xahrejn ilu u qabel iltaqgħu miegħi pparkjaw il-karozzi tagħhom wieħed in-north, wieħed is-south, l-ieħor ‘l hawn u l-ieħor ‘l hemm għax kellhom biża’ enormi biex jiltaqgħu miegħi! Meta staqsejthom għalfejn qegħdin jibżgħu qaluli ma jmurx jarana xi ħadd li qed inwasslu dawn l-istejjer. Meta staqsejthom jekk nistax insemmi l-istejjer li qaluli mill-ewwel weġbuni li le, imma qaluhomli biex nismagħhom jien biss. Jiena naħseb li l-bullying li hemm illum ‘il ġurnata hija xi ħaġa kbira. Jien kont wieħed minn dawk li kkritikajt fis-sena 2000, u dak iż-żmien kont naħdem ma’ Fr Mark Montebello u konna nikkritikaw il-ħabs, u kienu saru studji fuq il-ħabs ukoll.  

Jien qabel kont naħdem f’community development ġo Bormla u niftakar li kienu saru studji oħrajn li ma nafx x’sar minnhom għax lanqas għadhom jissemmew. Kien hemm problemi fil-ħabs fis-sena 2000 imma mhux bħalma qed naraw illum. Onestament hawnhekk mhux qed nitkellem b’mod partiġġjan għax dan is-suġġett jinteressani. Iltqajt ma’ inmates u ltqajt ma’ bnedmin li ħarġu minn hemmhekk u ltqajt ukoll ma’ nies li jaħdmu hemmhekk jew li kienu jaħdmu hemmhekk. Skużawni imma l-problema li hemm illum hija waħda enomri. Nixtieq ngħid ħafna affarijiet ...  

ONOR. ROSIANNE CUTUJAR: Il-problema tad-droga kienet ħafna iżjed agħar dak iż-żmien u naħseb kollha kemm aħna naqblu dwar dan!    

ONOR. IVAN BARTOLO: M’aħniex inkunu partiġġjani hawnhekk imma nista’ ngħidlek li l-problema hija kbira! Jien nixtieq kont liberu f’dan il-pajjiż u nista’ nitkellem. Il-fatt li jien Membru Parlamentari u ma nistax ngħid xi smajt hija xi ħaġa kbira! Jiġifieri Profs. keep up your good work. Jien insegwik u tgħallimni ħafna. Anke f’dan ir-rigward naħseb li għandna ħafna iktar x’nagħmlu flimkien. Irridu nkunu kuraġġużi. Jien lil dawn li ġew ikellmuni għedtilhom biex jagħmlu l-kuraġġ u jitkellmu. Il-ħobżna ta’ kuljum kulħadd jibża’ minna. U mhux fil-ħabs biss illum hemm il-biża’ imma kullimkien. U din hija waħda mill-problemi li għandna f’pajjiżna! Nerġa’ ngħid li mhux qed inkun partiġġjan imma dak li hu abjad irridu ngħidulu abjad, u dak li hu iswed ngħidu li huwa iswed. U dak li hu griż ngħidu li huwa griż ukoll.

IL-PROFESSUR ANDREW AZZOPARDI: Onor. Bartolo, nirringrazzjak tal-kummenti tiegħek imma jekk tippermettili nixtieq ngħid li iva, id-droga nqatgħet mill-ħabs, però solvejna problema u ħloqna problema oħra għax meta jkollok nies li għandhom problema ta’ droga, jekk mhux se jkollhom terapija biex isegwuhom, iċ-ċans ta’ overdose meta joħorġu mill-ħabs issir ħafna akbar! Allura hemmhekk solvejna problema imma ... U ma naħsibx li hija responsabiltà tar-regime tal-ħabs li m’hemmx biżżejjed programmi biex jilqgħu għat-trattament ta’ dawn il-persuni. Hemmhekk il-Caritas tagħmel ħafna xogħol imma mhijiex tlaħħaq mad-domanda. Madankollu jien nagħmel kuraġġ u ma jimportax billi kultant ma naqblux. Ġieli ma naqblux u ġieli nargumentaw u naħseb li ma’ kulħadd xi darba kelli xi argument b’xi mod jew ieħor.

Però naħseb li waħda mill-affarijiet li lili tagħtini kuraġġ hija li dan is-suġġett issa qiegħed fuq l-aġenda. Jien il-messaġġ tiegħi hu li nixtieq li joħorġu nies aħjar minn hemmhekk, però rridu nagħmlu tibdiliet across the board u ma naħsibx li fil-ħabs biss.  Pereżempju l-problemi li hemm fil-qrati huma straordinarji u meta nibda nisma’ ċerti affarijiet nibda nrodd is-salib. Sentencing policy għad m’għandniex. (Interruzzjonijiet) Fejn jidħol ic-childrens house għadna qed nistennew għax il-maġistrat ma tridx toħroġ mill-Qorti l-Belt! Fuq tal-juvenile għandna d-diffikultajiet. L-istess fuq tal-care orders. 

Imbagħad għandna affarijiet li huma tajbin ukoll. Pereżempju l-Kummissarju tal-Pulizija ltqajt miegħu l-ġimgħa l-oħra. Konna ilna nafuh għax jgħallem ukoll mal-Fakultà imma b’dan il-bniedem tibda tieħu n-nifs għax għandek Kummissarju tal-Pulizija li għandu għal qalbu l-qasam soċjali. Jieħu l-affarijiet bis-serjetà b’mod straordinarju u qed jagħmel ħafna xogħol tajjeb. Kif kont qed nitkellem mal-Kummissarju, jekk inti għandek għaxar ħoloq li huma b’saħħithom imma mbagħad għandek waħda tal-plastik, inutli għax se jċedi kollox xorta waħda! Allura naħseb li wasal iż-żmien - u din forsi tikkonsidrawha - li jkun hemm forum ftit iktar nazzjonali fejn fih jiġbor il-politiċi, il-policy makers, l-esperti tal-liġi u l-esperti soċjali biex nitkellmu ftit u naraw fejn huma x-short comings. Jekk jirnexxilna nagħmlu dik nibdew insolvu ftit il-problemi.

ONOR. ROSIANNE CUTAJAR: Professur ħa nistaqsik mistoqsija; peress li semmejna dan l-approach militari li bih ilu jitmexxa l-ħabs għal dawn l-aħħar snin, taħsbu li politikament ikun aktar b’saħħtu li kieku r-responsabiltà tal-ħabs ma tkunx taħt il-Ministru tal-Intern imma tkun taħt portafoll ieħor? Pereżempju jien waħda minn dawk li kienet iddejjaqni ħafna li l-persuni b’diżabilità dejjem kienu jkunu jaqgħu taħt il-portafoll tal-anzjani u kont nemmen li dawn għandhom jaqgħu taħt portafoll ieħor, bħal dak tal-ugwaljanza, taż-żgħażagħ, eċċ. X’taħsbu dwar dan?

IL-PROFESSUR ANDREW AZZOPARDI: Fuq din il-Ministru Michael Falzon mhu se jaħfirili qatt għax kont għamilt artiklu u waħda mill-affarijiet li rrakkmandajt kien proprju li l-ħabs jiġi taħt id-dekasteru tiegħu. Il-ħsieb naħseb li jagħmel sens għax l-angle li nieħdu fuq kif naħdmu hawnhekk tagħmel differenza kbira. U jekk nifhmu li dawn in-nies ... Issa forsi jkun hemm min jgħidli li kieku għamlu xi ħaġa lit-tifla tiegħi nibqa’ nitkellem hekk? Naħseb li kieku jien naqbadhom minn għonqhom u naqlagħlhom rashom minn postha! Imma mbagħad mhux għalhekk għandna l-Istat li jieħu ħsieb dawn l-affarijiet?! Li kieku mhux hekk nispiċċaw qisna qegħdin ġo ġungla! 

Inti għandek l-Istat li jirregolani. Issa hawnhekk irrid ngħid storja żgħira. Meta kien hemm il-każ ta’ Rachel minn Raħal Ġdid li kienet inqatlet madwar 20 sena ilu jien kont ngħallem ma’ oħtha u darba minnhom staqsejtha kif kienu l-ġenituri tagħha. U wara ftit għedtilha kif missierha ma jmurx maġenb il-Qorti u kif jarah dieħel ... U din weġbitni li missierha kien imur jisma quddiesa kuljum għalih! Għedtilha “x’jagħmel”?! Qaltli li meta staqsew lil missierhom għalfejn qiegħed jagħmel hekk weġibhom li kellu żewġ opzjonijiet quddiemu; jew jgħix ħajtu jfittex vendetta jew inkella jipprova jfiq u jipprova jieħu xi ħaġa mis-sitwazzjoni. U jien naħseb li għandna għażla u l-għażla tagħna trid tkun fuq dak il-livell. X’irridu għalina nfusna? Mhijiex faċli li taħseb b’dan il-mod meta xi ħadd ikun seraqna jew weġġagħna. Hawn min kellu jbiddel id-dar u hawn min tilef lil bintu! Jiġifieri mhux nitkellmu fuq affarijiet żgħar. I am not minimizing here. Però ma rridx li dak il-bniedem li għamel dik l-imġieba ta’ mostru jerġa’ joħroġ mill-ħabs u din id-darba tkun it-tifla tiegħi jew tkun oħti jew tkun marti l-vittma tiegħu. Ma rridux li dan jerġa’ jagħmel hekk.

ONOR. CLAUDETTE BUTTIGIEG: Fil-fatt waqt li kont qiegħda nsegwi u hawnhekk l-Onor. Cutajar għamlet mistoqsija validissima fuq x’nistgħu nagħmlu u x’jista’ jsir, fittixt malajr il-proposti li għadu kemm ippreżenta l-Partit Nazzjonalista biex jiġu diskussi pubblikament, u minn 9 proposti hemm prattikament sebgħa li jindirizzaw l-issue li trid tonqos il-popolazzjoni tal-ħabs. U naħseb li din hija issue li naqbel miegħek mija fil-mija Profs. għaliex hemm bżonn li din nindirizzawha kollettivament. Din mhijiex kwestjoni ta’ Gvern u Oppożizzjoni imma hija kwestjoni li għandna problemi serji!  Mhumiex problemi li bdew illum imma għandna xi ħaġa li hija mimlija sa ruħ ommha u qegħdin inkomplu nagħfsu. Jista’ jkun li bħalissa hemm min qed isib is-soluzzjoni fis-solitary confinement u Alla jaf ‘il quddiem lejn xiex se nkomplu nimxu! Jekk se nibqgħu ngħaffġu fuqha din is-sitwazzjoni m’aħniex se nsibu soluzzjoni.  

Xi ħaġa li aċċennajt għaliha inti laqtitni ħafna għaliex ma semmejna xejn fuq il-prevenzjoni. Jien dan is-settur m’ilniex insegwih ħafna imma nemmen li tliet kwarti tal-problemi li għandna ġejjin mill-fatt li m’aħniex nindirizzaw l-aspett preventiv. L-ewwel għamlet kumment validu ħafna l-Onor. Cutajar meta qalet student tinduna x’se jkun. Jien ukoll għamilt żmien ngħallem u llum nagħti xi lectures l-Università ukoll, u tinduna mill-ewwel x’għandek quddiemek. Tinduna min se jasal u min mhuwiex. Imbagħad ikollok is-sorpriżi ż-żgħar fit-tajjeb jew fil-ħażin. Imma ħafna drabi nistgħu nantiċipaw.  

Pereżempju waħda mill-proposti tagħna hi li rridu nindirizzaw xi problemi qegħdin jiffaċċjaw it-tfal tal-priġunieri, u mhux biss dak l-aspett li għadek kemm semmejt inti Profs., tal-kastig li ma tarax lit-tfal xi tfisser għat-tfal u xi tfisser għall-priġunier imma anke r-role model li tkun qiegħed toħloq. Din hija xi ħaġa li nafuha fil-prostituzzjoni; għandek familji fejn il-prostituzzjoni tintiret and you do not break that chain. Dak li jafu jagħmlu u għalihom tiġi kważi normalizzata. Għandna issue kbira li qiegħda tiġi indirizzata, anke f’dan id-dokument, u rridu nindirizzawha mingħajr ma noqogħdu nieħdu għalina politikament.  U hawnhekk qed nitkellmu fuq min hu riċediv.  

Għandna nies li huma istituzzjonalizzati fil-ħabs out of all the places! U nnutajtu li ħadd f’din il-laqgħa llum ma rrefera għall-ħabs bħala l-faċilità korrettiva! Lanqas iddurilna u din mhijiex xi ħaġa tal-lum. Jiena ngħid li this has been long coming. Imma jista’ jkun li llum, forsi għal diversi raġunijiet, għandna problema gravi. Inti ovvjament l-iktar wieħed voċiferu fuqha din, però ejja nindirizzaw l-aspetti kollha ta’ din il-problema. U l-ewwel ħaġa biex nindirizzawha hi li rridu nammettu li hemm il-problemi. L-isbaħ ħaġa li tgħid li kollox sew, li neħħejna l-problema tad-droga, u li m’għandna l-ebda problemi.  Dan mhu veru xejn! Jien il-ħabs żortu diversi drabi fil-karriera preċedenti tiegħi, bħala kantanta, u allura miegħi kienu jiftħu qalbhom ċerti persuni u ssorprendejt ruħi meta ltqajt ma’ ċerti stejjer. Nafu li għandna nies li qegħdin il-ħabs u uliedhom ma jafux li qegħdin il-ħabs imma jaħsbu li qegħdin jaħdmu barra minn Malta?! Nafu li għandna dawn l-istejjer?  

Irridu noqogħdu attenti u inti stess aċċennajt għall-kannabis f’mistoqsijiet parlamentari li saru. Anke aħna għamilna mistoqsijiet parlamentari minħabba li dan il-Kumitat qiegħed isegwi wkoll l-aspett tal-politika nazzjonali tad-droga u ma jidhirx li għandna nies li qegħdin il-ħabs minħabba pussess sempliċi ta’ droga. Imma jista’ jkun li minħabba l-vizzju u l-abbuż mid-droga hemm nies il-ħabs għax forsi serqu, jiġifieri qed nitkellmu fuq minor thefts, eċċ. Fil-fatt aħna għamilna diversi proposti li huma iktar umani. X’se tieħu s-soċjetà jekk għandna priġunieri anzjani jew morda u qegħdin il-ħabs? Xi ħadd irid jispjegali x’se tiggwadanja s-soċjetà, barra li turi li għandna nuqqas ta’ empatija gravi meta nagħmlu dawn l-affarijiet! Issa hawnhekk mhu nwaħħal f’ħadd għax dik hi s-sistema. Jiġifieri għandna żbalji fis-sistema u rridu nindirizzawhom.  

Semmejna l-priġunieri barranin. Hemm diversi modi ta’ kif innaqqsu l-popolazzjoni tal-ħabs, u fil-proposti tagħna qegħdin proprju nindirizzaw dan il-fatt. Issa hawnhekk mhux qiegħda ngħid li dak li qed nipproponu aħna kollox perfett imma almenu qed inressqu xi ħaġa li, forsi anke grazzi għal nies bħall-Professur Azzopardi, l-aġenda qiegħda hemm u qed ngħidu li għandna nagħmlu xi ħaġa dwarha bis-serjetà! Aħna ħriġna dawn il-proposti u l-Gvern jista’ jeħodhom u jwettaqhom hu. Anzi agħmluhom no problem.   We are not interested just in what we have to gain imma interessati x’se jiggwadanja l-pajjiż. Dan huwa l-Kumitat Permanenti dwar l-Affarijiet Soċjali u naħseb li hawnhekk għandna nikkommettu ruħna sabiex dak li ġie ppreżentat lilna nressquh quddiem il-Kamra. Magħna hawnhekk għandna lill-Onor. David Agius li żgur jista’ jimbotta biex dan jitla’ fuq l-aġenda meta jkun qiegħed fil-House Business Committee. U allura minn hawn għandna nikkomettu ruħna biex xi ħaġa ssir. 

Jien m’għandix dubju, bħalma qal l-Onor. Ivan Bartolo, li l-Ministru responsabbli minn dan is-settur mhuwiex kuntent b’dawn l-affarijiet u jixtieq itejjibhom. M’għandix dubju wkoll fuq il-Ministru Falzon. Ovvjament mhux se jieħu pjaċir li nitfgħu dan is-settur fuqu imma jien niddiskuti miegħu fuq ħafna affarijiet. Ejjew naqbduh kollettivament. Naħseb għamiltu l-aħjar ħaġa li ressaqtu l-aspett legali mal-aspett soċjali għax we cannot separate them. Fis-sitwazzjoni tal-ħabs we cannot separate them. Intom qbadtu mal-iktar ħaġa li forsi hija allarmanti u qiegħda tixgħel bozza ħamra kbira, imma jien ngħid li this is just the tip of the iceberg. We have many problems and we are not addressing them. Mid-drabi li żort il-ħabs qabel ma dħalt fil-politika nista’ ngħidilkom li smajt stejjer u rajt nies li lanqas biss kont naf li qegħdin il-ħabs! U dawn nies li nafhom.    

L-ewwel darba li dħalt il-ħabs kont tlabt kantant partikolari sabiex jiġi miegħi għax kont imwerwra u aħna u ħerġin qalli inti żgur kellek bżonn li nakkumpanjak għax tant kien hemm nies li nafhom u li lanqas kont naf li qegħdin il-ħabs li veru xxukkjajt ruħi! Dawn huma r-realtaijiet u dawn in-nies m’għamlux affarijiet ta’ gravità assoluta. Għalhekk forsi wasal iż-żmien li nħarsu lejn dawn ir-realtajiet differenti u naraw x’hemm bżonn li jsir f’dak ir-rigward. Dik hija xi ħaġa li indirizzajna wkoll għax illum tista’ faċilment tagħmel tagging fuq dak li jkun u tkun taf fejn qiegħed 24 siegħa kuljum ġo dan il-pajjiż toqba li għandna. Jiġifieri ejjew inkunu ħafna iktar umani f’dan l-aspett u iva, ma ninsewx ukoll lill-vittmi. Però lill-vittmi rridu wkoll nedukawhom. 

Jien ukoll għaddejt mill-esperjenza ta’ serq mid-dar tiegħi. Dan seħħ fl-1993 u alla jaħfrilha, ommi kienet għamlet biċċa xogħol għax spiċċat toħroġ wara l-ħallelin u jien kont twerwirt! Imma li jiġi xi ħadd u jinvadi l-privatezza tiegħek u mbagħad tara lil ommok tipproteġi l-bejta tagħha, that was a huge lesson for me. Imbagħad ikollok titla’ l-Qorti u trid tipponta subgħajk lejn il-ħalliel u tgħid li hu kien u ġo qalbek tkun imwerwra. Jiġifieri nifhimhom dawn l-affarijiet għax għaddejt minnhom jien ukoll. Illum nistaqsi lili nnifsi x’sar minnhom dawk in-nies. Għadhom jisirqu? Jew inkella sabu ħajja? Mela aħna għandna d-divorzju u għandna sistemi oħrajn li jagħtuk a second chance in life imma mbagħad, min qiegħed f’dawn il-livelli ta’ problemi, they do not have a second chance in life! And their second chance in life hija soluzzjoni għalina wkoll, jiġifieri mhux ngħidu li they are getting away scot free.   

Jiena waħda li nemmen fid-dixxiplina u trabbejt bid-dixxiplina, però jekk se nneħħu l-empatija minn din l-equation kollha tagħna, allura verament se nkunu fallejna! Naħseb hawnhekk this is what we need to look at u mhux inħarsu mil-lenti ta’ li aħna għamilna hekk u dawk għamlu hekk. Lil uliedna diġà ħassarnielhom l-ambjent, li dan jinsab beyond the point of return! Allura ejja nħarsu lejn affarijiet oħra li nistgħu nirranġaw. U dan il-Kumitat jersqu quddiemu dawn it-tip ta’ suġġetti li onestament naħseb li nkunu qegħdin nonqsu jekk aħna lis-sinjuri li ġew quddiemna ma nikkommettux ruħna li we really are going to do something about this issue u li dan mhuwiex kollu paroli fil-vojt u ħela ta’ printing u inka! Irridu nikkomettu ruħna għax inkella assolutament inkunu ħlejna l-ħin illum u fil-futur! Grazzi.

ONOR. DAVID AGIUS: Jien assolutament naqbel ma’ dak li kienet qiegħda tgħid l-Onor. Buttigieg fuq l-impenn li għandna nuru fuq din il-materja. Profs., fl-opinjoni tiegħek taħseb li għandha tinbidel il-liġi issa u mbagħad we go for the study jew inkella bil-kontra? Taħseb li nistgħu we take the plunge now, delete it u mbagħad ngħaddu biex naħdmu mal-fakultà u mal-entitajiet relevanti fuq il-proposti konkreti alternattivi għas-solitary confinement jew inkella hemm bżonn li ngħaddu minn proċess?       

IL-PROFESSUR ANDREW AZZOPARDI: Jien naħseb diġà għamilna pass enormi li qegħdin niddiskutuha. Pass ieħor enormi jkun jekk titqiegħed fuq l-aġenda tal-Kamra ...  

ONOR. DAVID AGIUS: Prattikament anke jekk xi Deputat irid jagħmel Private Member’s Bill jista’ jressaqha u mbagħad issir liġi. Imma għandek il-proċess tal-First Reading, Second Reading, eċċ.   

IL-PROFESSUR ANDREW AZZOPARDI: Jien naħseb li fil-mument li nirranġaw din il-biċċa liġi it will create a ripple effect fuq l-affarijiet l-oħra li għandna bżonn. L-affarijiet l-oħra, ħafna minnhom huma proċeduri, huma sistemi, huma prattiċi, jiġifieri din tibda timbotta bil-mod il-mod bidla li tkun importanti ħafna. Plus li tkun qed tpoġġina wkoll in a positive limelight bħala pajjiż. Jien tal-opinjoni li tikkonsidraw dan il-fatt. Jien li nsib li jikkonfortani huwa li intom qed tgħidu li tridu tissieħbu mal-Università. Din li aħna nitfaċċaw qisna xi eroj mhuwiex il-każ. Dr Ruth Farrugia għamlet ħafna xogħol fil-qasam tat-tfal and this is what we should be doing. Aħna suppost qegħdin hawnhekk fl-oqsma soċjali, fl-oqsma tal-IT, tal-AI, eċċ. Dak huwa xogħolna. 

Filwaqt li nirringrazzjakom tar-rikkonoxximent, però nħossni li nonqsu li ma nagħmlux daqshekk ta’ spiss. Because this is what it is all about, u allura jekk intom tgħidulna li rridu nħarsu lejn din il-biċċa u mbagħad nibdew naħdmu fuq il-biċċa l-oħra dak huwa d-dover tagħna. Dalgħodu kont mar-Rettur u baqa’ jinsisti ripetutament kemm huwa importanti li aħna nkunu viċin il-grass roots, viċin in-nies. Dak huwa xogħolna. Aħna qegħdin hawnhekk biex nagħtu servizz ukoll lil pajjiżna. U għandna d-dover li nagħmluh dan għax fuq kollox nitħallsu mill-fondi pubbliċi. 

IĊ-CHAIRPERSON: Nirringrazzjawkom ħafna ta’ din id-diskussjoni interessanti għall-aħħar. Issa ngħaddu għat-tielet item fuq l-aġenda tagħna.

AFFARIJIET OĦRA

ONOR. DAVID AGIUS: Profs., kien hemm diskussjonijiet bejn il-Fakultà u l-Parlament, flimkien mal-iSpeaker sabiex nibdew dan il-proċess ...  

IL-PROFESSUR ANDREW AZZOPARDI: Min-naħa tiegħi nista’ nirrapporta li l-iSpeaker talabna discount imma fil-prinċipju qbilna fuq il-workplan. Spjegajnielu li din hija inizjattiva li ħarġet minn dan il-Kumitat. Ir-research team jinsab lest ukoll. Issa kemm niffirmaw biex nibdew ix-xogħol.  

ONOR. ROSIANNE CUTAJAR: Se jsir xi MOU fil-preżenza tal-iSpeaker?

IL-PROFESSUR ANDREW AZZOPARDI: U mar-Rettur.  

ONOR. DAVID AGIUS: Fil-fatt aħna tlabna lill-iSpeaker biex jagħmel diskussjoni hu magħhom. 

IL-PROFESSUR ANDREW AZZOPARDI: We are good to go fil-mument li jkollna l-firem. Kif għedt it-tim lest biex nibdew naħdmu fuqhom.

ONOR. DAVID AGIUS: Min-naħa tagħna nibqgħu niġru wara l-iSpeaker.

IĊ-CHAIRPERSON: Prosit u nirringrazzjakom.  

Fis-6.00 p.m. id-diskussjoni fuq is-suġġett ġiet fi tmiemha u l-Kumitat aġġorna għal data u b’aġenda li jiġu komunikati aktar tard. 

